
Àṣamọ̀ 

Ìlepá iṣẹ́ ìwádìí yìí ni láti ṣe àfihàn ojú àmúwayé nínú ọdún Ọba-ò-dọrọ̀, èyí tí ó jẹ́ ọdún ìbílẹ̀ 

pàtàkì tí wọ́n ń ṣe ní ìlú Tedé ní agbègbè Òkè-Ògùn ní ìpínlẹ̀ Ọ̀yọ́. Àkójọ-èdè-fáyẹ̀wò iṣẹ́ ìwádìí 

yìí wáyé nípa ṣíṣe àkójọ àwọn afọ̀ ajẹmọ́-ìpohùn tí wọn ń lò níbi ọdún ìbílẹ̀ yìí. Ìtúpalẹ̀ iṣẹ́ ìwádìí 

yìí gbára lé ìlànà tíọ́rì Ìfìwádìí-sòṭumò,̣ èyí tí ó jẹ́ tíọ́rì tí ó wúlò fún ìtúpalẹ̀ àwọn lítíréṣọ̀ ajẹmẹ́sìn 

àti ajẹmáṣà. Ojú àmúwayé Yorùbá tí iṣẹ́ yìí ṣe àfihàn jẹ́ kókó-èrò mẹ́ta. Àwọn sì ní ìgbàgbọ́ nínú 

àwọn aláṣekù, èrò nípa iṣẹ́ ṣíṣe àti ìgbàgbọ́ nínú ìwúre. Ìgbàgbọ́ nípa àwọn nǹkan wọ̀nyí jẹ́ àwọn 

ìgbàgbọ́ tí ó ti di ohun àtirandéran ní ìlú Tedé, wọn sì jẹ́ àwọn ìlànà tí ó jẹ́ àtọná fún ètò-ìgbé ayé 

àwọn ènìyàn ìlú náà. 

 

Kókó-Ọ̀rọ̀:  Ìpohùn, Ọba-ò-dọrọ̀, Ọdún ìbílẹ̀, Ojú Àmúwayé, Tedé 

 

Ìfáárà 

Ojú àmúwayé ni ojú tí ẹ̀dá kan tàbí ọ̀wọ́ àwọn ènìyan inú àwùjọ kan fi ń wo ohun kan. Ó jẹ́ ìlànà 

tí ó ń ṣe àfihàn àti ìfìdímúlẹ̀ àwọn ohun tí ó jẹ́ àṣà, ìṣe, èrò ìjìnlẹ̀ àti ìgbàgbọ́ ẹ̀dá tàbí ọ̀wọ́ àwọn 

ènìyàn inú àwùjọ ọ̀hún. Nítorí pé ojú àmúwayé kì í ṣe ohun tí ó fara sin, nínú gbogbo ohun tí ènìyàn 

bá ń ṣe tàbí tí ó bá wà nínú àwùjọ kan gẹ́gẹ́ bí ètò ìgbé-ayé ẹ̀dá ní àwùjọ ni ojú àmúwayé ti máa ń 

jẹ yọ. Èyí ni pé ojú àmúwayé lè fara hàn nínú àṣà, ẹ̀sìn, èdè, ọdún, àríyá, iṣẹ́ ṣíṣe, iṣẹ́-ọnà, ìgbàgbọ́, 

èrò ìjìnlẹ̀, èrò báyéṣerí àti bẹ́ẹ̀ bẹ́ẹ̀ lọ. 

 

Àwọn nǹkan méjìlá tí Geisler (2003) tọ́ka sí pé ojú àmúwayé máa ń jẹ mọ́ ni ‘ultimate reality’ 

òdodo tí ó fojú hàn, ‘external reality’ òdodo ìta, ‘knowledge’ ìmọ̀, ‘origín’ orírun, ‘identity’ ìdámọ̀. 

‘location’ ibùgbé, ‘moral’ ẹ̀kọ́ ìwà, ‘value’ iye, ‘predicament’ ìṣòro, ‘resolution’ 

ìyanjú, ‘past/present’ ohun tí ó ti ré kọjá/ohun tí ó ń ṣẹlẹ̀ lọ́wọ́ àti ‘destiny’ àyànmọ́. Gbogbo àwọn 

nǹkan tí Geiser (2003) mẹ́nu bà yìí ni wọ́n jẹ́ àwọn ohun tí ó máa ń bí ìrírí ẹ̀dá. Àlàyé tí Geiser 

(2003) sì ṣe lórí àwọn kókó-ọ̀rọ̀ náà ni pé àwọn ni ìpìlẹ̀ fún ojú àmúwayé àwùjọ kan. Geisler (2003) 

tún gbà pé ojú àmúwayé lè jẹ́ ajẹmọ́-ẹ̀mí tàbí ajẹmọ́-sáyẹ́ǹsì. 

 

Eugene (2009: 2) nínú Ọláṣebìkan (2023) gbà pé gbogbo ohun tí ó bá jẹ mọ́ ojú tí ènìyàn fi ń wo 

nǹkan ni ojú àmúwayé nígbà tí ó sọ pé, “The overall perspective from which one sees and interprete 

the world” (Gbogbo èrò àti àlàyé tí ẹnìkan bá lè ṣe nípa ayé). Èyí túmọ̀ sí pé ojú àmúwayé ni ojú 

ti ẹnìkan bá fi wo ayé àti irú àlàyé tí ẹni náà bá lè ṣe nípa bí ayé ṣe rí lórí ohun kan pàtó. Eugene 

(2009: 2) tún tẹ̀síwájú pé, “It is a collection of beliefs and about life and the universe held by 

individual or a group” (Ó jẹ́ àpapọ̀ ìgbàgbọ́ nípa ètò-ìgbé-ayé àti agbáńlá-ayé lójú ẹnìkan tàbí 

àwùjọ kan). Èrò Eugene (2009) yìí fi hàn pé ogún àjọni àwùjọ ni ojú àmúwayé jẹ́. 

La ́a ̀ńgba ̀sa ̀: No ̣́ńba ̀ 24 Ọdún 2024 - Vol. 24, No. 1 (2024)   

 pg. 57 
 

Raji (2014: 61) ṣe àlàyé nípa ojú àmúwayé àwùjọ kan báyìí pé: 

Àkójọpọ̀ ìgbàgbọ́ nípa òkodoro (reality) tó ń ṣe àkóso ọ̀nà-ìṣàkíyèsí ìrònú, ìmọ̀ àti 

ìṣe ènìyàn. Ó lè jẹ́ òkodoro ìmọ̀, iṣesi òkodoro, ìpìlẹ̀ òkodoro nípa ayé, ìgbé ayé 

ènìyàn, ìtumọ̀ àti pàtàkí ayé, bíbẹ, bí Ọlọ́run ṣe rí, bíbẹ àti ìdí ìwàlàyé ọmọ ènìyàn, 

ìmọ-rírì ohun tí ó dára yàtọ́ sí ohun tó burú. Gbogbo àwọn nǹkan wọ̀nyi; ní wọ́n sì 

bá ara wọn tán ni ọ̀nà kan tàbí òmíràn. Ó sì ní ipa tó jojú lórí àwọn nǹkan yòókù. 

 

Àlàyé Raji (2014) fi hàn pé ohun tí a ó bá gbà gẹ́gẹ́ bí ojú àmúwayé gbọdọ̀ jẹ́ òdodo nípa àwùjọ 

ẹni tàbí àwùjọ tí ó ni ín. Rají (2017: 40) ṣe àfihàn àwọn ẹ̀kọ́ àti ìmọ̀ tí ó jẹ mọ́ ojú àmúwayé nígbà 

tí ó sọ pé: 

 Àwọn ohun tí ẹ̀kọ́ àti ìmọ̀ ojú àmúwayé dálé lórí ni: ìmọ̀ Epistemology, 

Metaphysics, Cosmology, Teleology, Theology, Anthropology àti Axiology. Àlàyé 

àwọn ìmọ̀ nìwọ̀nyí fihàn pè àkóónú ojú àmúwayé pọ̀ lọ jàrá. ìmọ̀ yìí kógo gbogbo 

ohun tí ń bẹ láyé àti ọ̀run já. Àlàyé tó kún nípa rírí àti àìrí inú àyé ló jẹ mọ́ jùlọ. Ìbí 

tí ẹni kan bá fẹ́ mọ̀ nípa ojú àmúwayé àwọn ẹ̀yà kan ni yóò tẹpẹlẹ mọ́ jùlọ. Ẹlòmíràn 

lè wo ojú àmúwayé àwọn ẹ̀yà kan nípa ètò ìbágbépọ̀ wọn nígbà tí ẹlòmíràn sì lè wo 

ojú àmúwayé nípa ẹrankó. 

 

Àyọlò òkè yìí jẹ́ kí ó hàn pé àwọn ìmọ̀ tí ojú àmúwayé gbá lé ni Ẹpisitẹmọ́lọ́jì, Mẹtafísììsì, 

Kọsimọ́lọ́jì, Tẹliọ́lọ́jì, Tiọ́lọ́jì, Antiropọ́lọ́jì àti Asiọ́lọ́jì. Àwọn nǹkan wọ̀nyí jẹ́ ẹ̀ka ìmọ̀ tí ó jẹ mọ́ 

èrò ìjìnlẹ̀, ìmọ̀ ìgbé-ayé-ẹ̀dá-láwùjọ, ìhun àwùjọ, ẹ̀sìn àti bẹ́ẹ̀ bẹ́ẹ̀ lọ. Àlàyé Raji (2017: 42) tún fi 

hàn pé ojú àmúwayé ní àwùjọ àwọn Yorùbá le jẹ yọ láti ara ìwà àti ìṣesí ẹ̀dá àwùjọ. Èyí yìí náà sì 

jẹ yọ nínú èrò Adegboyega (2017) àti Adélékè (2017) tí wọ́n fi hàn pé ojú àmúwayé àti ìmọ̀ abínibí 

Yorùbá jẹ́ ohun tí ó wọ inú ara wọn, àti pé èyí máa ń jẹ yọ nínú lítíréṣọ̀. 

 Adéyẹmi (2017: 15) ṣe àlàyé nípa ojú àmúwayé ní àwùjọ àwọn Yorùbá nígbà tí ó sọ pé: 

Ojú àmúwayé Yorùbá gbòòrò, ó sì kẹnú lórí ètò àwùjọ wọn bí ìṣèlú, ìdílé, ọrọ̀-ajé, 

ibára-ẹni-gbé pọ̀, gbogbo rẹ̀ ló ní àsomọ́ pẹ̀lú ètò ìjọba àtayébáyé àti ẹ̀sìn ìbílẹ̀ wọn. 

 

Àlàyé òkè yìí jẹ́ kí ó yéni pé ojú àmúwayé àwọn Yorùbá jẹ́ ohun tí ó kan ìṣèlú, ìdílé, ọrọ̀-ajé, ibára-

ẹni-gbé pọ̀, àti bẹ́ẹ̀ bẹ́ẹ̀ lọ. Fún ìdí èyí, ojú àmúwayé jẹ́ ohun tí a kò lè fi ojú ọ̀nà kan wò. Ìdí sì nìyí 

tí Raji (2017) fi fi ìdí rẹ̀ múlẹ̀ pé àwọn àkóónú ojú àmúwayé tan mọ́ ara wọn. 

 

Ajíbádé (2019) náà jẹ́ kí ó di mímọ̀ pé ojú àmúwayé Yorùbá jẹ́ ọ̀nà tí àwọn Yorùbá ń gbà rí ayé àti 

bí ó ṣe gbà yé wọn sí. Èyí jẹ mọ́ ojú tí wọn fi ń wo ohun kan pàtó, èyí tí ó lè jẹ́ ohun àfojúrí tàbí 

ohun àìfojúrí. Ó tún hàn nínú àlàyé rẹ̀ pé ojú àmúwayé jẹ mọ́ àwọn ohun tí ó ní í ṣe pẹ̀lú ètó ìgbé-

ayé ẹ̀dá láàrin àwùjọ.  

  

Ọláṣebìkan (2023) gbà pé ojú àmúwayé ní í ṣe pẹ̀lú èdè, ìtumọ̀, àṣà, ìṣe, iṣẹ́ àmúṣe, ìrírí, àfojúsùn 

àti èrò ọkàn nípa ayé àti ohun gbogbo tó wà nínú rẹ̀. Ó fi kún un pé èrò inú ọpọlọ àwọn ènìyàn 

nípa bí ohun kan ṣe rí àti bí ó ṣe yẹ kí ó rí pẹ̀lú ìmọ̀sílára àwa ẹ̀dá nípa ohun náa àti àyíkà tàbí 

àwùjọ rẹ̀ ni a lè sọ pé ojú àmúwayé jẹ́. Nítorí náà, ojú tí àwọn Yorùbá fi wo ayé nínú àṣàyàn òwe 

ajẹmọ́-àìsàn àti ìpènijà ara ni ohun tí a fẹ́ yẹ̀ wò nínú iṣẹ́ ìwádìí yìí. 

 

Èrò àwọn onímọ̀ yìí fi hàn pé ojú àmúwayé jẹ́ ohun tí ó kan ojú tí àwọn ẹ̀dá àwùjọ fi ń wo ara wọn, 

àwọn ohun tí ó wà ní àyíká wọn, ohun tí wọ́n gbàgbọ́ àti ohun tí wọ́n ń ṣe. Èyí máa ń jẹ́ ohun tí ó 

ti di bárakú, o sì máa ń jẹ́ ohun àtayébáyé. Àránsí (2011) sì jẹ́ kí ó hàn pé ojú àmúwayé máa ń jẹ 

yọ nínú ọdún ìbílẹ̀ àwọn Yorùbá. Nínú ọdún Ọba-ò-dọrọ̀ tí iṣẹ́ ìwádìí yìí, àwọn kókó-èrò mẹ́ta tí ó 

ṣe pàtàkì nípa ìṣàfihàn ojú àmúwayé àwọn Yorùbá gẹ́gẹ́ bí ó ṣe jẹ yọ nínú ọdún ìbílẹ̀ yìí ni iṣẹ́ yìí 

tú palẹ̀. 

 

2. Ọdún Ọba-ò-dọrọ̀  

Ọdún Ọba-ò-dọrọ̀ jẹ́ ọdún ìbílẹ̀ tí wọ́n ń ṣe ní ìlú Téde ní ìjọba ìbílẹ̀ Atisbo (Wọn ṣẹ̀dá Atisbo láti 

ara lẹ́tà tí ó bẹ̀rẹ̀ orúkọ àwọn ìlú tí ó wà ní ìjọba ìbílẹ̀ náà), ní agbègbè Òkè-Ògùn, ìpínlẹ̀ Ọ̀yọ́. 

Ìtumọ̀ orúkọ ọdún yìí gan-an ni ọba kò di ọrọ̀. Èyí tí ó túmọ̀ sí pé ènìyàn jẹ ọba kò ni pè ènìyàn di 

ọlọ́rọ̀, àyàfi kí ènìyàn múra ṣí iṣẹ́ ṣíṣe. Iṣẹ́ wọn tí wọ́n sì ń ṣe nígbà náà ni iṣẹ́ oko ríro, èyí tí a mọ̀ 

sí iṣẹ́ àgbẹ̀. Ohun tí ó bí orúkọ yìí gan-an ni pé nígbà tí Ègúnyín, ẹni tí ó jẹ́ baba-ńlá Tedé ti fi ìdí 

múlẹ̀ ní ìlú Tedé, lẹ́yìn tí ó ja àjàbọ́ lọ́wó Aláàfìn Aólẹ̀ nípasẹ̀ ìrànlọ́wọ́ ìyá-ńlá, ó di ọba ìlú, ó sì 

bẹ̀rẹ̀ sí ni bí ọmọ púpọ̀. Nígbà tí ó yá, àwọn ọmọ Ègúnyín tí ó jẹ́ Ọba yìí fẹ́ máa jẹ ayé alábátá, wọn 

kò fẹ́ ṣe iṣẹ́ kankan mọ́. Èyí nì mú kí Ọba tí ó jẹ́ bàbá wọn máa kìlọ̀ fún gbogbo láti kọrí sí oko, kí 

wọ́n sì mójú tó iṣẹ́ wọn ní ṣíṣe, nítorí pé ọba jíjẹ kò di ọrọ̀ fún ènìyàn. 

 

Ọdún Ọba-ò-dọrọ̀ jẹ́ ọdún tí wọ́n máa ń ṣe kí wọ́n tó fi iṣu ladún. Èyí ni pé wọn kì í jẹ iṣu kí wọ́n 

tó ṣe ọdún Ọba-ò-dọrọ̀, bí ènìyàn bá sì wá jẹ́ iṣu, olúwarẹ̀ kò gbọdọ̀ dé ààfin ọba títí tí wọn yóó fi 

ṣe ọdún. Ìdí nìyí tí wọ́n tún fi máa ń pe ọdún Ọba-ò-dọrọ̀ ni ọdún iṣu. Ohun tí ó sọ ọdun Ọba-ò-

dọrọ̀ di ọdún iṣu ni pé nígbà tí Ègúnyín tí ó jẹ́ ọba ṣe àkíyèsí pé àwọn ọmọ oun máa ń jẹ iṣu ní 

ijẹkújẹ, èyí ni pé iṣu gbó, iṣu kò gbó, iṣu ta, iṣu kò ta, wọ́n ń jẹ iṣu lọ ni. Èyí ni ó wá jẹ́ kí ọba fì 

ofin dè é pé bí àwọn kò bá ṣe ọdún Ọba-ò-dọrọ̀, wọn kò gbọdọ̀ jẹ iṣu mọ́. Nígbà tí wọn yóó bá sì 

ti ṣe ọdun Ọba-ò-dọrọ̀, iṣu yóó ti gbó lóko dáadáa nítorí pé nínú oṣù kejè tí ègbodò sẹ̀sẹ̀ máa ń jáde 

ni wọ́n máa ń ṣe ọdún yìí. 

 

3. Tíọ́rì Àmúlò 

Tíọ́rì Ìfìwádìí-sòṭumò ̣ni tíọ́rì tí iṣẹ́ ìwádìí yìí lo ìlànà rẹ̀ fún ìtúpalẹ̀. Tíọ́rì Ìfìwádìí-sòṭumò ̣jẹ́ tíọ́rì 

tí ó wúlò fún ìtúpalẹ̀ àwọn ẹ̀yà lítíréṣọ̀ tí ó bá ṣe pé ìdí ẹ̀sìn ni ìlò wọn ti ń jẹ yọ, ẹni tí ó sì pilẹ̀ rẹ̀ 

gẹ́gẹ́ bí tíọ́rì fún ìtúpalẹ̀ lítíréṣọ̀ ni Heidegger. McLean (2003) ṣe àlàyé pé láti ara ìmọ̀ gbígbọ́ àti 

títúmọ̀ ohùn òrìṣà ni ìṣẹ̀dá tíọ́rì Ìfìwádìí-sòṭumò ̣bẹ̀rẹ̀. Èyí tí ó fi hàn pé tíọ́rì yìí jẹ́ ìlànà tí wọ́n fi ń 

ṣe ń ṣe àlàyé àwọn ìpèdè tí ó bá ti ẹnu òrìṣà jáde. Kerdeman (2014) ṣe àlàyé pé orúkọ ẹni tí ó jẹ́ 

agbẹnusọ òrìṣà yìí gan-an ni Herms tí wọ́n ṣẹ̀dá Hermeneutics tí ó jẹ́ orúkọ tíọ́rì yìí láti ara rẹ̀. Nínú 

àwọn tí ó jẹ́ onímọ̀ tíọ́rì yìí ni Gadamer gẹ́gẹ́ bí ó ṣe hàn nínú Ajíbádé (2003). Èrò Gadamer (1996) 

sì ni pé iṣẹ́ lítíréṣọ̀ máa ń gbòòrò ju ìwọ̀nba èrò tí ó wà ní ọ̀kàn aṣẹ̀dá lítíréṣọ̀ nígbà tí ó bá ń ṣe 

àgbékalẹ̀ lítíréṣọ̀. Ìdí tí a fi yan tíọ́rì Ìfìwádìí-sòṭumò ̣ni pé lítíréṣọ̀ ìpohùn inú ọdún Ọba-ò-dọrọ̀ ní 

ìlú Tedé ní í ṣe pẹ̀lú e ̣̀sìn ìbílẹ̀, bí ó tilẹ̀ jẹ́ pé kì í ṣe ìlànà ìjọsin pọ́nńbélé. Bí ó ti jẹ́ pé Ìfìwádìí-

sòṭumò ̣ní òde-òní gẹ́gẹ́ bí ó ṣe hàn nínú Ọ̀pẹ́fèyítìmí (2014) ti ju tíọ́rì tí wọn ń lò fún lítíréṣọ̀ 

ajẹmẹ́sìn nìkan lọ. Fún ìdí èyí, tíọ́rì Ìfìwádìí-sòṭumò ̣yóò wúlò fún àfàyọ àti ìtúpalẹ̀ àwọn ohun tí ó 

jẹ mọ́ ìgbàgbọ́ àti ojú àmúwayé àwọn Yorùbá nínú ọdún ìbílẹ̀ yìí. 

 

4. Àfihàn Ojú Àmúwayé Yorùbá nínú Ìpohùn Inú Ọdún Ọba-ò-dọrọ̀ 

Lára àwọn ohun tí ó jẹ mọ́ ojú àmúwayé Yorùbá tí ó ń jẹ yọ nínú ọdún Ọba-ò-dọrọ̀ tí iṣẹ́ ìwádìí yìí 

ṣe àfihàn ni ìgbàgbọ́ nínú àwọn aláṣekù, ìgbàgbọ́ nípa iṣẹ́ ṣíṣe àti ìgbàgbọ́ nínú ìwúre. Àwọn nǹkan 

wọ̀nyí ni a ó ṣe àgbéyẹ̀wò ìjẹyọ wọn nínú ọdún ìbílẹ̀ yìí. 

4.1. Ìgbàgbọ́ nínú àwọn Aláṣekù 

Gẹ́gẹ́ bí àlàyé Sóyínkà (1976: 7) tí ó sọ pé, “Yorùbá cosmology constituted three components with 

gulf separating one from another: the living, the dead and the unborn…” (Ojú àmúwayé àwọn 

Yorùbá jẹ́ ìṣọ̀rí mẹ́ta tí ààlà wà láàrin ọ̀kọ̀ọ̀kan wọn: alààyè, òkú àti àwọn tí wọn kò tíì bí.), ojú 

àmúwayé Yorùbá hàn lórí ipò àìtíìdáyé ẹ̀dá, lórí ipò ìwáláyé ẹ̀dá àti lórí ipò òkú. Èyí ni pé ó ní 

ohun tí àwon Yorùbá gbàgbọ́ nípa àwọn tí kò tíì dáyé, ó ni ohun tí wọ́n gbàgbọ́ nípa ẹ̀dá ti ó wà 

láyé, bákan náà ni wọ́n tún ni ìgbágbọ́ tí ó rọ̀ mọ́ àwọn ẹ̀dá tí wọ́n ti kú. 

 

Àwọn Yorùbá ní ìgbàgbọ́ nínú àwọn aláṣekù. Àwọn aláṣekù yìí ni àwọn tí wọ́n ti ṣe ohun kan 

ṣíwájú àwọn ẹ̀dá tí wọ́n wà ní ayé. Bí ènìyàn bá jẹ́ ọba, àwọn aláṣekù ni àwọn ọba tí wọ́n ti jẹ 

síwájú rẹ̀; bí ènìyàn bá jẹ́ àwòrò òrìṣà, àwọn aláṣekù ni àwọn tí wọ́n ti wà ní ipò àwòrò òrìṣà náà 

síwájú onítọ̀hún. Bákan náà, bí ènìyàn bá jẹ́ onílù, alágbẹ́dẹ, ọdẹ tàbí òṣìṣẹ́ irúfẹ́ iṣẹ́ ìṣẹ̀ǹbáyé 

Yorùbá kan, àwọn aláṣekù ni àwọn tí wọ́n ti irúfẹ́ iṣẹ́ bẹ́ẹ̀ síwájú onítọ̀hún. Fún ìdí èyí, ìtumọ̀ àwọn 

aláṣekù, ni àwọn tí ó ṣe é ṣẹ́ kù. Ó hàn nínú ojú àmúwayé àwọn Yorùbá pé kí ènìyàn tó lè ní àṣeyọrí 

nínú ohun tí ó bá ń ṣe láyé, ènìyàn gbọdọ̀ fi ti àwọn aláṣekù tí ó ti ṣe é síwájú rẹ̀ ṣe. Ìgbàgbọ́ àwọn 

Yorùbá nípa àwọn aláṣekù yìí ni máa ń jẹ yọ nínú ìbà jíjú, ìtọrọ àti ìwúre. Àpẹẹrẹ àfihàn àwọn 

aláṣekù jẹ yọ nínú ìpohùn ọdún Ọba-ò-dọrọ̀ ní ìlú Tedé ni: 

Ìbà Elédùa ooo 

Ìbà ẹ̀yin baba mi oo 

Àjọ Alátedé 

Ìbà oo 

Àjọ Alátedé 

Ìbà oo 

… 

Oyèéwùmí 

Ìbà oo 

Oyèéfọlábí 

A júbà baba oo 

Ìbà baba wa  

Ìbà yín oo 

 

Ìjúbà òkè yìí jẹ yọ lẹ́nu Ọba Onítedé ti ìlú Tedé. Àwọn Ọba Onítedé tí ó ti jẹ́ ṣáájú ni Ọba Onítedé 

pè ní “Àjọ Alátedé”. Èyí tí ó túmọ̀ sí ìgbìmọ̀ tàbí àgbáríjọ àwọn Ọba Onítedé tí wọ́n ti jẹ sáájú, tí 

wọ́n sì ti wàjà. Àjọ Alátedé bẹ̀rẹ̀ láti orí Ègúnyín tí ó jẹ́ Ọba Onítedé àkọ́kọ́ títí dé orí Ọba Onítedé 

tí ó wàjà kẹ́yìn. Àwọn wọ̀nyí ni a lè pè ní “ìjọ ọba”. Àyọlò òkè yìí ṣe àfihàn ojú àmúwayé Ọba 

Onítedé pé òun kò le dá nǹkan ṣe àyàfi bí àwọn Àjọ Alátedé tí wọ́n jẹ́ aláṣekù yìí bá tì í lẹ́yìn. Èyí 

sì jẹ mọ́ ojú àmúwayé àwọn Yorùbá nípa pé àwọn òkú ọrun ní ipá lórí ohun tí ẹ̀dá bá ń ṣe nínú ayé. 

 

4.2. Èrò nípa Iṣẹ́ Ṣíṣe  

Iṣẹ́ ṣíṣe jẹ́ ọ̀kan nínú ohun tí àwọn Yorùbá mú ní ọ̀kúnkúndùn. Ojú àmúwayé àwọn Yorùbá ni pé 

ènìyàn kò lè mú iṣẹ́ jẹ, kí ó tún mú ìṣẹ́ jẹ, àti pé ẹni tí ó ní kí òjò má pa òun, tí ó tún ní kí òòrùn má 

pa òun, ebi ni yóó pa á. Àwùjọ àwọn ènìyàn ìlú Tedé jẹ́ àwùjọ àwọn ènìyàn tí wọ́n ni ìfẹ́ iṣẹ́ ṣíṣe. 

Wọ́n gbà pé kò yẹ kí ènìyàn máa jókòó ti ọrọ̀ tàbí ipò ọba, kí onítọ̀hún sì sọ pé òhun kò ní ṣe iṣẹ́ 

mọ. Ojú àmúwayé wọn nípa èyí ni ó hàn nípa ọdún Ọba-ò-dọrọ̀. Èyí tí ó túmọ̀ sí pé jíjẹ́ ọba kò di 

ọ̀rọ̀ fún ènìyàn, àti pé ohun pàtàkì ni kí ènìyàn múra síṣẹ́, kí ó má jókòó ti oyè. Ọ̀rọ̀ nípa iṣẹ́ ṣíṣe 

yìí náà hàn nínú oríkì ìlú Tedé tí ó máa ń jẹ yọ nínú ọdún Ọba-ò-dọrọ̀ gẹ́gẹ́ bí ó ṣe wà ní ìsàlẹ̀ yìí: 

Tedé Ǹkán 

Tedé ọmọ Àbẹ̀joyè 

Ọmọ Ìyá-ńlá 

Ìyá-ńlá ò fọ́lẹ 

Ọmọ Àbẹ̀joyèsùkú 

Ọmọ erè níjòmù… 

 

Àyọlò òkè yìí ṣe àfihàn ojú àmúwayé àwọn ènìyàn ìlú Tedé nípa pé wọn kò fàyè gba ìwà ọ̀lẹ àti 

ìmẹ́lẹ́ nígbà tí ó jẹ́ pé òkè Ìyá-ńlá kò fẹ́ràn ìwà ọ̀lẹ. Adémúyíwá (2022) tọ́ka sí èyí gẹ́gẹ́ bí ọ̀kan 

nínú ohun tí ó ti di èèwọ̀ ní ìlú Tedé. Ìwádìí fi hàn pé ìgbàgbọ́ àwọn ènìyàn kan ní ìlú Tedé ni pé 

kíkọ ìwà ọ̀lẹ, ìmẹ́lẹ́ àti àìfẹ́ṣẹ́ ṣe gan-an ni ó pilẹ̀ ọdún Ọba-ò-dọrọ̀ ní ìlú Tedé, àti pé ó jẹ́ àyájọ́ ọjọ́ 

tí Ègúnyín tí ó tẹ ìlú Tedé gba àwọn ọmọ rẹ̀ ní ìmọ̀ràn láti kọrí sí ẹnú iṣẹ́ wọn, pàápàá jùlọ, iṣẹ́ àgbẹ̀ 

tí ó jẹ́ ojúlówó iṣẹ́ tí wọ́n mú ní ọ̀kúnkúndùn nígbà náà. 

 

4.3. Ìgbàgbọ́ nínú Ìwúre 

Àwọn Yorùbá gbàgbọ́ pé bí ó ti wù kí ó  kéré mọ, ìwúre san ju èpè lọ. Wọ́n gbàgbọ́ pé àwọn gbọdọ̀ 

wúre kí àwọn lè jàjàbọ́ kúró lọ́wọ́ ajogun gbogbo, kí ire gbogbo sì lè tó àwọn lọ́wọ́. Òp̣éf̣èyítìmí 

(1984) jẹ́ kí ó hàn pé ìwúre jẹ́ ẹ̀yà ìpohùn tí àwọn Yorùbá fi ń wá ire ayé. Nínú ọdun Ọba-ò-dọrọ̀, 

ọ̀nà, mẹ́ta ni ìwúre ti máa ń wáyé. Ọ̀nà kìn-ín-ní ni ìgbà tí ó bá wà ní ìhá. Ọ̀nà kejì ni ìgbà tí ó bá 

jáde. Nígbà tí ìwúre kẹ́ta máa ń wáyé ni ọjọ́ ìṣúlẹ̀, ìṣúlẹ̀ yìí ni ojú oórì tí wọ́n sin òkú àwọn Onítedé 

tí wọ́n ti jẹ ṣáájú sí. Nígbà tí Ọba bá wà ní ìhá, kò gbọdọ̀ sùn láti ìrọ̀lẹ̀ ọjọ tí ó bá ti wọ ìhába, títí tí 

ilẹ̀ yóó fi mọ́, tí yóó sì fi di ìrọ́lẹ̀ ọjọ kejì tí yóò jáde sí ìta lọ sí ibi ahéré tí ó wà ní ìta ọba. Àpẹẹrẹ 

ìwúre tí Ọba Onítedé ṣe ni ó wà ní ìsàlẹ̀ yìí: 

Fintinatu 

Wahala 

Ẹ má jẹ́ ó wọ Tedé wa 

Ogun ìdágìrì 

Ẹ má jẹ́ ó wọ Tedé wá 

Ẹ̀yin baba mi 

Ẹ má jẹ ìlú yìí ó tú o 

Gbogbo ohun tí ń jẹ́ músíbà 

Bí ikú ni 

Bí àrùn ni 

Ẹ má jẹ ó wọ Tedé wá 

Ìdẹ̀rùn 

Idẹra 

N náà ni kó máa wọ Tedé yìí wá 

Kò má sí fìtinátì 

Kó máa sí wàhálà oo 

Ní ìwòyí ẹ̀mí 

Kí ìlú yìí ó ti ga jù báyìí lọ 

 

Ìwúre òkè yìí jẹ́ ìwúre tí Ọba Onítedé ṣe ní ọjọ́ ìhába lẹ́yìn tí ó bọ òrìṣà Ọba-ò-dọ̀rọ tán, tí ó sì ti jo 

yípo ahere lẹ́ẹ̀mẹ́ta. Nínú ìwúre náà, Onítedé wúre fún ilé láti le àwọn ohun tí kò dára jìnnà àti láti 

fa ire wọ ìlú Tedé. Olúwo náà máa ń wúre fún Ọba onítedé ní ọjọ́ ìṣúlẹ̀ ní ojú oórì àwọn ọba tí ó ti 

wàjà. Àpẹẹrẹ ìwúre tí Olúwo ṣe fún Ọba Onítedé àti gbogbo ìlú Tedé ní ọjọ ìṣúlẹ̀ ni: 

Abdul-Rauf Adebimpe 

Gbangbade 

Ẹ̀run kejì 

A kì í yín pé ẹ kú iṣẹ́ 

A ti ṣe twenty níjósi 

A á ṣe forty 

Ní agbára ilẹ̀ 

Ni agbara ògo ọlọ́un 

A á ṣe forty 

Ní agbára ilẹ̀ 

Ni agbara ògo Ọlọ́un 

A á ṣe forty 

Ìyá ńlá gbọ́ èyí tá a wí. 

Ìjòmú ó gbà á 

Agbóko, ì̀jòko 

Ọmọ Ayinde Ẹ̀rùn kejì 

Gbangbade 

Wọ̀n ò ní jẹ́ ó ṣe 

Wọ̀n ò ní jẹ́ ó yẹ̀ 

Ataare ń kọle tire 

Pẹ̀lú ogo Ọloun 

Àṣeyọrí lẹ ó máa ṣe 

Ẹ ò ní ṣàṣetì 

 

Àyọlò òkè yìí ni ìwúre tí Olúwo Tedé ṣe fún ọba Onítedé ni ojú ọjà lẹ́yìn ti ọba àti àwọn olórì jo 

wọ ọjà tan. Lẹ́yìn tí Olúwo Tedé ṣe ìwúre yìí tan ni wọ́n ta aṣo funfun yí aheré tí wọ́n ṣe si ojú ọjà 

ká. Ó hàn pé ìwúre fún onitedé ni Olúwo Tedé tẹnu mọ́ jù nínú ìwúre rẹ̀. Pàtàkì ìlò àwon ìwúre yìí 

láti tọrọ ohun tí wọ́n ń fẹ́ àti láti lé ohun tí wọn kò fẹ́ jìnnà. 

 

5. Àgbálọgbábò ̣

Iṣé ̣ìwádìí yìí ṣe àfihàn ipò ọdún Ọba-ò-dọrọ̀ ní ìlú Tedé àti agbègbè rẹ̀. Ó fi ọdún yìí hàn gẹ́gẹ́ bí 

ẹ̀yà ọdún ìbílẹ̀ Yorùbá tí ó jẹ́ òpómúléró fún ojú àmúwayé àwọn Yorùbá. Àwọn ojú àmúwayé àwọn 

Yorùbá tí ó àfàyọ nínú ọdún Ọba-ò-dọrọ̀ ni ìgbàgbọ́ nínú àwọn aláṣekù, èrò nípa iṣẹ́ ṣíṣe àti ìgbàgbọ́ 

nínú ìwúre. Àwọn èrò yìí jẹ́ ìmọ̀ àti ìṣe abínibí èyí tí ó ti di bárakú fún àwọn ènìyàn ìlú náà. 

Adegboyega, A (2017), “Philosophical Issues in Yoruba Proverbs” International Journal of 

African Society, Cultures and Traditions. Vol.5 (.2) 21-30. European  Centre for 

Research Training and Development (www.eajournals.org). ISSN 2056 - UK 5771(Print), 

ISSN  2056 - 578X . P.p 20-40. 

